
149.




Chi gran piezze de munte và rotanno
E tutto se lammicca de sodore;
E chi appiso a na rota và giranno
Co chella attuorno attuorno à tutte l’ore.
’N aterno stà Tiseo co lo mal’anno
Seduto ’n terra, e Fregia pe dolore
Strilla: ’mparate tutte a respettare
La Jostitia, e li Dei da sto penare.




150.




Chi fece de la patria mercanzie,
E ’n mano a no tiranno la jettaje;
Chi pe denare, o pe srabuttarie,
La legge, ch’havea fatta, spetacciaje:
Chi co la figlia fece vescazzie,
O co la sore soa s’annodecaje.
’N somma chi amaje lo vitio, e chi lo fece,
Lloco dintro se mette a la scapece.




151.




Siciento vocche, e ciento lengue havesse,
E na voce de fierro me trovasse,
Manco me fidarria, si tutte chesse
Pene, e li nomme loro io te contasse.
Lassammo stare sù ste cacavesse,
E revotammo a st’autra via li passe:
Lloco a crepare stia trà fuoco, e fieto
Chi la coscientia se schiaffaje dereto.




152.




De chella gran cetà, che fravecaro
Li Cecrope, a la porta lassarrimmo
Sto rammo d’oro, che l’hà tanto a caro
Proserpena, e chiù ’nnante passarrimmo.
Pe chelle ombrose vie po s’abbiaro
Pe la strata de miezo. Anea lo primmo
Trase a la porta, e a na fontana bella
Pe la facce le fà na sbruffatella.

